
Waya smratuc

Cuxal u pndaan dha “tmatak, hmudur, msuding mi tmabul ka
qnpahan.” Kiya phuma pnwalang ka Sedig. Kingal kngkawas mntxal bay
hmaan ka macu. Kndadax kngkingal kngkawas idas 2 mi 3 ciida ka tmukuy
macu nii. Smratuc pa, plalay musa sapah pusu mpsratuc. Mpprngaw ddaun
tmukuy macu ka gbsuran mi rdrudan alang, msupu umaaw diyax han, kiya
muda kana ka kngkingal gmpringan tnalang da. Ini usa ka mnarux chdil mi
ini kbiyax mksa sediq, rahuqg na sediq asi ka musa tuumal kana da. lda nasi
pklu nigan sediq wada mrdang ka iyax diyax smratuc ciida, kiya asi dha laxi
mi umaaw kingal nanag diyax muda smratuc dungan ka dhiya.

Mkturu diyax mi dha rabi ka daan dha diyax smratuc. Sediq cbiyaw, asi
dha sblaqun pwaya ka smratuc, ini kmhmuc smlig waya mi pndkaran ka
dhiya.

Tukingal diyax, splawa na kana ka kngkingal tnsapah. Miyah tuumal
muda waya smratuc, ubiyan daw psramal smku uuqun, bkiyun dha ruma
sapah ka huling, hmkun dha kadu ka rodux uri, ini dha pdai ana ima mi ana

manu ka kana alang.

Tudha diyax, tmawa sapah dha nanaq ka dhiya, ini squwag, ini kparu
hngak dha rmngaw Kari, ini ptahu punig, ini phapuy idaw, ini tinun mi duuy
qqiya mhungul yayu uri dnii...

Tuturu diyax, dhug tmngaw ciida, madas rdrudan mi Iqlaqi ka
kngkingal tnsapah musa mtlibu srpuhan hiya, snuul lutuc mpsratuc.
Smkkingal mbku muda “Cmuqi dmurun sa pkou balay” ka nangal kntiyan
nami babaw na. Mhdu muda smpu kari smratuc daw, kika musa prading
psramal tmukuy macu ka kngkingal tnsapah da.

Knxalan saya pa, adaw ka ini so chiyaw mhuma macu ka kndusan dha,
wada kmdudul muru kndusan knlangan saya ka dsedig, mhuma malu
bbriyun mi ini biyaw ngalan dha pila ka pnwalang, so ka ini biyaw kndkilan
ssama mi hiyi ghuni, sbari dha Tmukan mi alang brnux ngalan dha pila,
spuda dha prana dnuuy dha, miyah plkuh kndusan dha mi ppuyas dlagi dha,
kiya mtduwa kmdudul msblayaqg ka kndusan dha, mtduwa sndiyan malu

gpahun ka dlagi dha uri.

